
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

সমুদ্রমেখলাপরা তব কটিদেশ;

প্রভাত রৌদ্রের মতো অনন্ত অশেষ

ব্যাপ্ত হয়ে দিকে দিকে, অরণ্যে ভূধরে

কম্পমান পল্লবের হিল্লোলের ’পরে

করি নৃত্য সারাবেলা, করিয়া চুম্বন

প্রত্যেক কুসুমকলি, করি আলিঙ্গন

সঘন কোমল শ্যাম তৃণক্ষেত্রগুলি,

প্রত্যেক তরঙ্গ-’পরে সারাদিন দুলি

আনন্দ-দোলায়। রজনীতে চুপে চুপে

নিঃশব্দ চরণে বিশ্বব্যাপী নিদ্রারূপে

তোমার সমস্ত পশু পক্ষীব নয়নে

অঙ্গুলি বুলায়ে দিই, শয়নে শয়নে

নীড়ে নীড়ে গৃহে গৃহে গুহায় গুহায়

করিয়া প্রবেশ, বৃহৎ অঞ্চলপ্রায়

আপনারে বিস্তারিয়া ঢাকি বিশ্বভূমি

সুস্নিগ্ধ আঁধারে।

আমার পৃথিবী তুমি

বহু বরষের; তোমার মুক্তিকাসনে

আমারে মিশায়ে লয়ে অনন্ত গগনে

অশ্রান্ত চরণে, করিয়াছ প্রদক্ষিণ

সবিতৃমণ্ডল, অসংখ্য রজনীদিন

যুগযুগান্তর ধরি’; আমার মাঝারে

উঠিয়াছে তৃণ তব, পুষ্প ভারে ভারে

ফুটিয়াছে, বর্ষণ করেছে তরুরাজি

পত্রফুলদল গন্ধরেণু; তাই আজি

কোনো দিন আনমনে বসিয়া একাকী

পদ্মাতীরে, সম্মুখে মেলিয়া মুগ্ধ আঁখি

